
Niverus e oa ar Vretoned bet o votiñ dec'h
Daoust d'ar c'helaouennoù bras embann disoc'hoù "Breizh" hep kemer e kont Liger-Atlantel, eo bet embannet an disoc'hoù evit Breizh a-bezh war Agence Bretagne Presse hag Eurominority. P'eo aet ar brasañ niver a vouezhioù gant an UMP Nicolas Sarkozy er C'hwec'hkorn gant 30,4% eus ar mouezhioù, pemp poent dirak ar PS Ségolène Royal (25,4%), ne oa ket ken splann an traoù e Breizh. Kalz tostoc'h eo disoc'hoù an UMP (27,87%) hag ar PS (28,59%). Kreñvoc'h eo ivez an niver a vouezhioù evit an UDF François Bayrou gant 22,07% e-lec'h 18,5%. Kalz izeloc'h eo ivez disoc'h an FN Jean-Marie Le Pen e Breizh, gant 7,01% e-lec'h 11% e Frañs. Tostaat a ra an tu dehoù pellañ da 10% eus mouezhioù Breizh memes tra ma ouzhpenner an MPF Philippe de Villiers, dastumet gantañ 2,35% eus ar mouezhioù breizhat (2,4% e Frañs). Tremenet eo dilennad Vande dirak Ar Re C'hlas zoken, Dominique Voynet o tastum 1,93% eus mouezhioù voterien Breizh (1,6% e Frañs). An LCR Olivier Besancenot en deus graet memes berzh er vro evit er C'hwec'hkorn gant 4,61% eus mouezhioù Breizh (4,4% e Frañs). War-bouez ar Mor-Bihan, o deus brasañ niver voterien an holl departamantoù all lakaet ar PS er penn uhelañ, an UMP o vezañ tost goude-se. Na danvez-prezidantez ar PS, na danvez-prezidant an UMP o deus diskouezet bezañ tomm ouzh gwirioù ar yezhoù. Start-tre e vo ober un dibab en eil tro evit ul lodenn vras eus ar Vretoned kar o yezh ha kar o bro.
Evit gouzout hiroc'h:

http://www.agencebretagnepresse.com/
http://www.eurominority.org/

Tommadur an hin: ne vez ket lavaret pep tra 
Bep 6 vloaz e vez embannet un dezrevell diwar-benn ar wrez o pignat gant ur strollad skiantourien anvet GIEC. Er bloaz-mañ eo en em vodet ar strollad-mañ e Brussel. Diaesterioù o deus bet da embann an dezrevell, dre m'o devoa c'hoant broioù zo e vefe bihanaet an efedoù, ha tavet disoc'hoù zo. E-touez ar broioù-mañ e kaver ar Stadoù-Unanet, eztaoler pennañ gazoù un efed-gor ganto, Arabia Saoudat, ezporzher pennañ an eoul-maen er bed, Sina, a brodu ar muiañ a c'hlaou ha Rusia, a brodu ar muiañ a c'haz hag an eil bro evit an eoul-maen.
Goude 15 eurvezh a dabutoù eo deuet ar broioù-mañ a-benn d'ober na vefe ket meneget roadoù zo en dezrevell hag a denne ouzh efedoù ar gwrez o pignat. Ur grafik o liammañ an eztaoladurioù gazoù un efed-gor ganto hag an deviñ gazoù, eoul-maen, glaou a zo bet tennet ivez.
Skiantourien, politikourien hag ar gevredigezh Greenpeace a zo savet a-enep d'an oberoù-mañ, o lavarout e oa mezhus kuzhat, evit interestoù ekonomikel broioù zo, titouroù ken pouezus 
M.M.

Evit gouzout hiroc'h :
http://www.univers-nature.com/inf/inf_actualite1.cgi?id=2596
Gouel "Des petits riens"

en Aodoù-an-Arvor
Boulc'het e oa bet ar festival d'ar c'hentañ a viz Ebrel, met n'eo ket echu "Des petits riens", pell alese ! Kenderc'hel a raio betek an 30 a viz Ebrel. Aozet gant Ofis-departamant an diorren sevenadurel (ODDC), ar festival-se a glask kinnig ar muiañ ar gwellañ a abadennoù liesseurt (150 en holl: c'hoariva, sonerezh, skeudennoù, margodennoù, klouned...) e lec'hioù dic'hortoz. Salioù bihan, e bourkoù (56 kumun) lec'h ma ne dremen ket alies ar strolladoù sonerezh pe c'hoariva dre vras. Reiñ a ra tro ivez da arzourien nebeut anavezet da ginnig o labour, dre ma klask ar festival kinnig abadennoù marc'hadmat (pe digoust zoken) evit dedennañ ar brasañ niver. D’ar vugale koulz ha d’ar re goshoc'h e plijo!

Evit gouzout hiroc'h ha kaout roll an abadennoù :

www.oddc22.com
Tudennoù Perrault kinniget e Maner Kernault
Betek an 13 a viz Even e vo Maner Kernault o tegemer an diskouezadeg "Tire la chevillette..." diazezet war skeudennoù kontadennoù Perrault. Tu vo da bep hini dizoleiñ pe kaout soñj, a-drugarez da oberennoù a-bep seurt skeudennaouerien, deus ar santimantoù hag ar from liammet gant istorioù ar skrivagner.  

Ul labour ispisial a zo bet graet evit kinnig oberenn Sarah Moon: luc'hskeudennoù diwar-benn istor Kabellig Ruz. Ar plac'hig vo gwelet o pourmen, n'eo ket ken en ur c'hoad met war pavezioù ur straed e kreiz-kêr!

Diskouezet e vo ivez engraverezh klasel gant Gustave Doré, oberenn varzhel Claire Degans, hini Nicole Claveloux a denn muioc'h da ludresadennoù pe c'hoazh livadennoù arnevez ha souezhus Sherley Freudenreich, hep disoñjal bed eeun Danièle Bour.

Ur gwir veaj e bed ar vugaleaj eta.

Ul levrig-c'hoarioù a zo bet savet evit ar vugale hag ur saloñs zo bet staliet evit ma c'hello an holl chom da lenn sioul e-pad ur prantadig.

" Kontadennoù ha merenn-vihan" a vo aozet d'an 30 a viz Mae ha d'an 20 a viz Even. Ur valeadenn dizoleiñ ar park gant e vuoc'hed-doue hag e logod-dall, hag un nebeut abadennoù all c'hoazh a vo kinniget ivez e-ser an diskouezadeg.

Hoel Louarn

Evit gouzout hiroc'h : www.manoir-de-kernault.com

Tro Bro Leon 2007:
Trec'h Saïd Haddou
Dindan an heol pik e oa bet redet 189,6 kilometrad Tro Bro Leon 2007 gant ar varc'hhouarnerien. Gant Saïd Haddou, reder a 24 vloaz, eo aet an trec'h dec'h, evit skipailh Bouygues Télécom (4:44'28"). An trec'h kentañ evit ar strollad-se abaoe penn-kentañ ar bloaz. Marc'hhournerien Bouygues o deus holl klasket mont buan-tre dec'h. Saïd Haddou zo bet ar fonnusañ e fin ar redadeg o lezel en a-dreñv Sébastien Chavanel (Française des Jeux) hag ar Breizhad Christophe Diguet (Auber 93). Redet en doa Saïd Haddou war ribinoù Tro Bro Leon e 2005 evit skipailh Auber 93, ha warlene c'hoazh, met torret en doa e varc'h-houarn el lodennoù meinek. Disheñvel eo bet an traoù er bloaz-mañ evitañ !
Evit gouzout hiroc'h: www.tro-bro-leon.com
Nos amis les Terriens

Frañs – 2006

Senario ha seveniñ : Bernard Werber
Gwall iskis eo al loened a vev war ar voul douar-mañ. Ezdouaridi o deus divizet studiañ en un doare skiantel emzalc’hioù an dud. Kement ha bezañ klok o deus rannet ar studiadenn e div lodenn : da gregiñ ganti, sellet a reont eus un tu ouzh doareoù ur par hag ur barez en o lec’h bevañ, ha lakaet o deus ur c’houblad all e kombodoù d’ober arnodennoù ganto.

Divoutin un tamm eo menoz Bernard Werber, skrivagner brudet evit bezañ dedennet gant ar skiantoù hag a glask atav dirouestlañ petra eo mab-den en e levrioù. Burutelladennoù fall a bak evit ar film kentañ-se ; ret e vefe d’an nebeutañ anavezout da Werber an dellid klask ober traoù nevez, ar pezh n’eo ket dister tamm ebet. Gwir eo avat ez eus abegoù da vezañ dipitet un tamm gant Nos amis les Terriens, n’a ket ken pell hag e c’hellfe ober. Gortoz a reer un dagadenn grisoc’h eus techoù an dud marteze. Dont a ra brav a-walc’h gant lodenn an dud lakaet e kombodoù, met n’eo ket kenkoulz gant ar re chomet war o lec’h bevañ. Liv un istor faltazi zo gant an eil lodenn-se hag un tamm kamm eo. Ur film berr astennet eo Nos amis les Terriens e gwirionez, gwelloc’h vefe bet ma vefe bet soñjet evel ur film hir adalek ar penn kentañ moarvat.
Meriadeg Vallerie

Kement ha gouzout muioc’h : http://www.nosamislesterriens.com/
The Sounds  - Dying to Say This to You

Embannet gant WEA

Iskis eo n’o defe ket soñjet pennoù bras WEA ouzhpennañ un etiketenn war bladenn The Sounds, skrivet warni: "da selaou dindan daou viz goude bezañ bet prenet". Perak’ ta? eme Yann selaouer. Peogwir ez eus chañsoù bras e vefe disoñjet The Sounds a-benn fin an hañv. Da c’hortoz, bezomp dedennet.

Met eus petra zo kaoz, neuze? Ma, evel ur bern strolladoù all e sell The Sounds (hag int eus Sweden) ouzh ar bloavezhioù 80 dre o c’hilseller: o sonerezh elektro-rock-punk(un tammig bihan)-disko-bubblegum-pop hag o doare da ganañ a zo diazezet war ganaouennoù ar bloavezhioù-se: n’int ket fin-tre (piano tredan e-leizh), efedus ne lavaran ket (ar gitar boud a ra bom bom bom, mat eo). 

Rak rankout a reer lavarout an traoù evel m’emaint: un nebeud perlez a gaver war o fladenn. Tony The Beat, Ego ha dreist-holl Painted By Numbers, staliet brav e-kreiz ar bladenn, ur ganaouenn (re verr) a ro c’hoant dañsal, reiñ taolioù treid d’an arrebeuri kozh, lammat e pep lec’h ha c’hoarzhin en un doare sot. Ma, emañ an hañv o tostaat, neketa?

R.M.

Muioc’h a ditouroù :

http://the-sounds.com/
http://www.myspace.com/thesounds
Sinadeg-graferezh e ti Dialogues

A bep seurt abadennoù er miz-mañ c'hoazh el levrdi Dialogues e Brest. D'ar Sadorn 28 a viz Ebrel e vo Christian Huot ha Nazeem Mouinoudine o sinañ o levr Westbook 2, les irréductibles embannet e ti Uknow, ha kinniget e vo e stumm graferezh (tu vo ivez da zivizout ganto d'ar 27 a viz Ebrel). Christian Huot zo, hervezañ, "un arzour-livour a implij ar mogerioù digoret gant ar c’hrafourien". Nazeem Mouinoudine zo grafour, gant an anv WCA2, ha livour-kinkler. Aozañ a ra stalioù-labour hag e zoare zo kentoc'h "old school". O levr zo ur skrid-testeni war ar graferezh e Breizh ha dreist-holl e Brest. 

Divizoù a vo ivez er c'hafedi gant Anne Guillou, da skouer, hag he levr embannet e ti Skol Vreizh Pour en finir avec le matriarcat breton pe c'hoazh gant Alain Baraton, penn-liorzhour an Trianon ha park Versailhez, a ginnig e garantez evit ar plant war France Inter hag en e levr 1000 questions, 1000 réponses.

Arabat disoñjal e vez aozet peadra ivez evit ar vugaligoù gant breur bihan al levrdi bras "Les enfants de dialogues."

H.L.

Evit gouzout hiroc'h : 

www.librairiedialogues.fr

www.lesenfants.fr
Digor-kalon c'hwezhet gant Tarama

60 g tarama – 60 g amann – (mui 20 g evit ar podadigoù) – 50 g bleud – 30 cl laezh – 2 vi – pebr hag holen.

Raktommit ar forn (6/7 – 200 °). Fardit ar soubilh bechamel : en ur gastelodenn, lakaat da deuziñ an amann. Ouzhpennit ar bleud, meskit e-pad 1 mn. Tanavit tamm ha tamm gant ar banne laezh. Lakait da devaat war an tan etre e-pad 5 mn hep paouez treiñ ar soubilh. Pebrit hag holennit. Lezit da glouarañ. Meskit ar melen-vi gant an tarama. Ouzhpennit ar soubilh. Sevel da erc'h ar gwenn-vi hag entouezit d’an oazad. Diskargit e-barzh 8 podadigoù amannenet. Lakait er forn 10 mn. Servijit diouzhtu.
Mari Lubrano
